
నూని నే మందిన యొక్కదోషంబె 

కాని యొండెఱుఁగము కడపట నొకటి 

మును[1] పారుఁ డీగిన్నెమ్రుచ్చిలి తెచ్చె 

నని యేనెఱుంగ రంగప్పయే యెఱుఁగుఁ 

గడముట్ట నిది లెస్సగా విచారించి 

చెడుగునైనను నాజ్ఞ సేయింపు మనుచు 

నాదట నాదిమధ్యావసానములు

మేదినీశ్వరుని కిమ్మెయి నెఱింగింప 

వసుమతీశ్వరుఁడు క్రేవల నున్నగిన్నె 

దెసఁజూచి యాయింతిదెసఁ జూచి వగచి 

మౌనీంద్రుకడఁ జూచి మాకుఁ దెల్లముగ 

దీనిమాటలలోనితెఱఁగెల్లఁ దెలిసె 

నీవుచెప్పెడిమాట నిక్కంబు చెప్పు 

మావిప్ర! యనుఁడు సమ్మౌనివల్లభుఁడు 

దిచ్చరియగునట్టి దీనిమాటలకు 

వచ్చె నానిలువెల్ల వళుకులపుట్ట 

తానాడినటువలె తనుయింటికడకు

నేను వచ్చుటయును నెనసియుండుటయుఁ 

గలదు తానును దనుఁగన్నతల్లియును

వెలిమీఱఁ దమయిల్లు వెడలఁగొట్టుటయు





	↑ చోరు

